MALTA

KAMRA TAD-DEPUTATI

KUMITAT PERMANENTI DWAR IL-KONTIJIET PUBBLIĊI

(Unedited and Unrevised Report)

L-GĦAXAR PARLAMENT

Laqgħa Nru. 53

It-Tlieta, 4 ta’ Settembru, 2007

Stampat fl-Uffiċċju ta' l-Iskrivan

Kamra tad-Deputati

Malta

Prezz Lm1

L-GĦAXAR PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 53

It-Tlieta, 4 ta’ Settembru, 2007
Il-Kumitat iltaqa' fil-Palazz, il-Belt Valletta, fil-11:32 a.m.

Talba

THE CHAIRMAN  (Onor. Charles Mangion):  Insellmilkom.  Qabel ma nibdew għandna talba min-naħa tal-media kollha sabiex jiffilmjaw.  Jidher li hawn qbil unanimu dwar dan u għalhekk jistgħu jidħlu biex jiffilmjaw l-ewwel ħames minuti ta’ din il-laqgħa.  

Issa ngħaddu għall-aġenda li għandna quddiemna u qabel ma nipproċedu rrid nagħmel appell lill-membri kollha tal-kumitat biex nosservaw ir-regoli tas-soltu.  L-ewwel ħaġa m’għandux ikun hemm cross-debates għax kull membru jingħata l-ħin kollu li jrid biex jesprimi l-opinjoni tiegħu, inkella nispiċċaw f’konfużjoni sħiħa.  Jekk jogħġobkom, minħabba r-recording is-Sedja tgħajtilkom hi ħalli nkunu nistgħu nżommu ordni aħjar waqt din il-laqgħa.  Nitlob lil kulħadd ukoll biex  bħalma nosservaw fis-sessjoni plenarja tal-parlament ma jkunx hemm indirizz personali jew xi ħaġa simili.  Bħala formalita` huwa tajjeb li ċ-ċirkostanzi jiġu sollevati.   

MINUTI
Il-Minuti tal-Laqgħa Nru. 52 li saret nhar l-Erbgħa, 11 ta’ Lulju, 2007 ġew konfermati. 

KORRISPONDENZA TAL-MINISTRU GĦALL-INVESTIMENT, INDUSTRIJA U TEKNOLOĠIJA TA’ L-INFORMAZZJONI DWAR IL-WATER SERVICES CORPORATION

THE CHAIRMAN:  L-aġenda tal-lum hija dwar il-korrispondenza mill-Ministru għall-Investiment, Industrija u t-Teknoloġija dwar il-Water Services Corporation.  Din kienet l-ewwel korrispondenza tiegħu u naħseb li jkun tajjeb li s-segretarja taqra l-korrispondenza l-oħra li segwiet, kemm l-ittra min-naħa tiegħi, indirizzata mhux biss lill-ministru imma anke lill-membri ta’ dan il-kumitat u r-replika min-naħa tal-ministru.  

Normalment aħna nitolbu lill-awditur ġenerali li jkun preżenti fuq il-mejda.  Jekk ma ssibux oġġezzjoni, l-awditur ikun preżenti fuq il-mejda.  Għalhekk nitlob lill-awditur sabiex isib postu fuq il-mejda magħna kif isir is-soltu.  Insejjaħ lill-awditur ġenerali.   

IS-SUR JOSEPH G. GALEA:  Il-preżenza tiegħi ma nafx kemm hi ....  Il-kariga tiegħi ntemmet ...  Sakemm jiġi appuntat ... (Off mic)
THE CHAIRMAN:  Jien nifhem li la kien hemm il-ftehim ...  Il-funzjoni tiegħek għadha għaddejja bħala awditur inkella kienu jgħidulek li spiċċajt minn awditur. La estendewlek iż-żmien, estendew iż-żmien bi qbil bejn iż-żewġ naħat.  Hekk nifhimha jien.   
IS-SUR JOSEPH G. GALEA:  Il-kariga uffiċjali u kostituzzjonali għalqet mat-terminu tal-mandat tiegħi.  Jien qiegħed hawnhekk sakemm, kif hemm fil-press release, jiġi appuntat awditur ieħor. 

THE CHAIRMAN:  Jiġifieri inti qed tesprimi l-opinjoni li bħalissa qegħdin mingħajr l-awditur ġenerali?

IS-SUR JOSEPH G. GALEA:   Iva, hekk qed nesprimi ruħi u qed nistenna l-avukat tiegħi sabiex ikompli jespandi, jekk ikun hemm bżonn, fuq dan il-punt.

THE CHAIRMAN:  Jekk qed titlob il-konsulenza ta’ l-avukat tiegħek ċertament mhux se tkun is-Sedja li ċċaħħdek minn dan pero` nifhem – u naħseb li dan huwa recorded – illi la kien hemm il-qbil li jkun hemm estensjoni – fil-każ ta’ l-uffiċċju ta’ l-awditur, dan kien sar bi qbil unanimu bejn iż-żewġ naħat tal-Kamra – naħseb li mhux se nkunu vacant u in suspension mingħajr awditur ġenerali.  Naħseb li l-uffiċċju ta’ l-awditur ġenerali għadu għaddej u inti għadek il-persuna li għalissa għadek qed tirrappreżentah, minkejja li t-terminu taż-żewġ skadenzi għadda.  Imma ovvjament la tixtieq hekk, terġa’ tmur lura sakemm jiġi l-avukat tiegħek.

Issa jinqraw l-ittri li ntbagħtu.

L-ISKRIVANA TAL-KUMITAT:  L-ewwel se naqra l-ittra tat-30 ta’ Awissu liċ-chairman tal-Kumitat Permanenti dwar il-Kontijiet Pubbliċi mingħand il-Ministru Austin Gatt.

“Għażiż Nutar Mangion, 

Skond stqarrija uffiċjali maħruġa mill-Partit Laburista nhar il-Ħadd, 26 ta’ Awissu, 2007, bit-titlu “Dr Alfred Sant jitlob għal inkjesta pubblika fuq dak li għaddej fil-Korporazzjoni għas-Servizzi ta’ l-Ilma”, il-Kap ta’ l-Oppożizzjoni sfida lili u liċ-Chairperson tal-Korporazzjoni għas-Servizzi ta’ l-Ilma biex nagħmlu “inkjesta pubblika fuq dak li għaddej fi ħdan l-istess korporazzjoni” għaliex skond hu “hemm l-affarijiet jintnu”.  

Artiklu 120E (1) (a) ta’ l-Ordnijiet Permanenti tal-Kamra tad-Deputati jagħti s-setgħa lill-Kumitat dwar il-Kontijiet Pubbliċi li jifli ħwejjeġ li għandhom x’jaqsmu mal-kontijiet pubbliċi li jiġu lilu riferiti mill-Kamra, mill-ministri jew mid-direttur tal-verifika.  Bħala membru tal-Kumitat tiegħek qed nistiednek biex f’data li jidhirlek int tibda l-proċeduri biex il-Kumitat jinvestiga - direttament jew permezz ta’ l-Awditur Ġenerali li jgawdi l-fiduċja tal-Kap ta’ l-Oppożizzjoni - l-allegazzjonijiet li għamel il-Kap ta’ l-Oppożizzjoni fir-rigward tal-Korporazzjoni għas-Servizzi ta’ l-Ilma.  

Skond l-istess stqarrija dawn l-allegazzjonijiet huma:

1.
Li fil-proċess tat-tender dwar ix-xogħol fuq l-impjant tat-trattament tad-drenaġġ f’Għawdex,  il-kuntratt ingħata lill-kuntrattur Għawdxi b’xi irregolaritajiet finanzjarji.  Jien inqis li din l-allegazzjoni bħala waħda ta’ natura gravi u għalhekk qiegħed nitlob li l-kumitat jinvestiga jekk l-għoti ta’ dan il-kuntratt kisirx b’xi mod ir-regolamenti finanzjarji; 

2.
Li ċ-Chairman ta’ l-istess korporazzjoni qed jgħatti allegat xogħol ħażin li sar minn dan il-kuntrattur fuq l-imsemmi proġett;   

3.
Li jien naf b’dan ix-xogħol ħażin tant li ridt li ċ-Chairman jieħu azzjoni dwarha – allegazzjoni li jien qiegħed niċħad kategorikament minn issa.

Jien għandi fiduċja sħiħa kemm fik bħala Chairman tal-Kumitat Permanenti dwar il-Kontijiet Pubbliċi għaliex dejjem mexxejt lill-Kumitat b’mod fir u rett kif ukoll fl-Awditur Ġenerali, u għalhekk ċert li l-inkjesta pubblika li qed nitlob li ssir se tkun waħda eżawrjenti fejn kull persuna li għandha allegazzjoni x’tagħmel tkun tista’ tagħmilha bl-aktar mod liberu u bil-protezzjoni sħiħa li l-Parlament jista’ jagħtiha.

Nispera wkoll li l-Kap ta’ l-Oppożizzjoni jogħġbu jonora lill-Kumitat bil-preżenza tiegħu, jew bħala wieħed mill-membri ta’ l-Oppożizzjoni jew bħala xhud, biex b’hekk ikollna l-opportunita` li niddjalogaw direttament miegħu u naraw is-sustanza tal-provi li kapaċi jġib.”.

Għandna wkoll ittra mingħand iċ-Chairman tal-Kumitat Permanenti dwar il-Kontijiet Pubbliċi lill-membri tal-Kumitat, datata 31 ta’ Awissu, 2007.

“Sinjuri 

Nagħmel riferenza għall-ittra datata 30 ta’ Awissu, 2007 (kopja tagħha qed tiġi mehmuża) mibgħuta mill-Ministru Austin Gatt, fejn talab lill-Kumitat jifli “l-allegazzjonijiet li għamel il-Kap ta’ l-Oppożizzjoni fir-rigward tal-Korporazzjoni għas-Servizzi ta’ l-Ilma.”

Skond Standing Order 120,  il-Kumitat huwa kompetenti li jifli kull materja riferita lilu li tolqot infiq ta’ fondi pubbliċi kif ukoll jista’ jitlob kull assistenza mill-Awditur Ġenerali biex jassistih fil-ħidma tiegħu.  

In konnessjoni mar-rikjesta li l-Kumitat għandu quddiemu mill-Ministru Gatt nixtieq bħala Chairman inġib għall-konjizzjoni tal-membri tal-Kumitat l-ittra li l-Ministru responsabbli mill-Investiment, Industrija u Teknoloġija kien bagħat, ittra datata 9 ta’ Awissu, 2007 liċ-Chairman tal-Korporazzjoni għas-Servizzi ta’ l-Ilma dwar is-suġġett “Variation orders relating to the Malta and Gozo Sewage Treatment Plants” datata 9 ta’ Awissu 2007, li fiha l-Ministru jagħmel rimarki validissimi dwar il-varjazzjonijiet fix-xogħlijiet kapitali u jekk dawn kenux ġustifikati jew le, u min huwa responsabbli.

Hija l-opinjoni tas-Sedja li biex il-Kumitat ikun jista’ jesegwixxi x-xogħol mitlub lilu sewwa, jeħtieġ li jkollu rapport mill-Awditur Ġenerali li jinvestiga b’mod komprensiv l-allegazzjonijiet imsemmija fl-ittra tal-Ministru Gatt kif ukoll jifli u jinvestiga fil-fond ir-rimarki u l-osservazzjonijiet dwar “overruns” inklużi fl-ittra indirizzata  liċ-Chairman tal-Korporazzjoni mill-Ministru Gatt datata 9 ta’ Awissu 2007.

L-Awditur Ġenerali jkun mitlub li jintavola fil-Parlament ir-rapport tiegħu fl-iqsar żmien possibbli biex immedjatament wara jkun diskuss fil-Kumitat Permanenti dwar il-Kontijiet Pubbliċi.  

Jekk il-membri tal-Kumitat jaqblu ma’ din il-proposta, ngħaddi dak kollu maqbul mill-membri tal-kumitat lill-Awditur Ġenerali.”.  

Issa se naqra r-risposta tal-Ministru Gatt datata 31 ta’ Awissu, 2007 liċ-Chairman tal-Kumitat Permanenti dwar il-Kontijiet Pubbliċi:    

“Nirriferi għall-ittra tiegħek tal-lum fejn qed tissuġġerixxi li l-Awditur Ġenerali jiġi mqabbad mill-kumitat biex jagħmel rapport dwar “cost overruns” potenzjali  (nenfasizza “potenzjali” għaliex l-eżerċizzju relattiv għad fadallu biex jiġi konkluż peress li mhux it-talbiet kollha daħlu u/jew ġew evalwati) fil-proġetti tal-bini ta’ l-impjanti tat-tisfija tad-drenaġġ f’Għawdex u fil-Mellieħa.   

Ninfurmak li m’għandi ebda oġġezzjoni li nilqa’ s-suġġeriment tiegħek iżda fl-istess ħin jiddispjaċini ninnota li skartajt għal kollox it-talba tiegħi -  talba li ma kenitx tikkonċerna l-“cost overruns”  - iżda allegazzjonijiet gravi u speċifiċi (li jiena elenkajt fl-ittra tiegħi) magħmula fil-ġranet li għaddew mill-Kap ta’ l-Oppożizzjoni illi: 

1. Li fil-proċess tat-tender dwar ix-xogħol fuq l-impjant tat-trattament tad-drenaġġ f’Għawdex, il-kuntratt ingħata lill-kuntrattur Għawdxi b’xi irregolaritajiet finanzjarji - ċertament ma jidħlux il-“cost overruns”;  

2. Li ċ-Chairman tal-Korporazzjoni għas-Servizzi ta’ l-Ilma qed jgħatti allegat xogħol ħażin li sar minn dan il-kuntrattur fuq l-imsemmi proġett - għal darb’oħra m’għandhomx x’jaqsmu “cost overruns”.

3. Li jien naf b’dan ix-xogħol ħażin tant li ridt li ċ-Chairman jieħu azzjoni dwarha -  allegazzjoni li jien diġa` ċħadt kategorikament.  Ovvjament ‘il bogħod ħafna mill-kwestjoni tal-“cost overruns”.  

It-talba tiegħi riedet tagħti lill-Kap ta’ l-Oppożizzjoni l-possibbilta` li jiġi quddiem il-Kumitat presedut minnek u jippreżenta l-provi ta’ dawn l-allegazzjonijiet.  Hu evidenti għal kulħadd li l-materja tal-“cost overruns” potenzjali hi għal kollox separata mill-allegazzjonijiet gravi u speċifiċi magħmula mill-Kap ta’ l-Oppożizzjoni u l-eżitu ta’ l-“inkjesta pubblika” li hu stess talab dwar dawn it-tliet allegazzjonijiet assolutament ma jiddependux mir-rapport li l-Awditur Ġenerali qed jintalab jagħmel u, li kif diġa` għedtlek, naqbel li jsir.  

Għalissa sejjer nieħu - u nilqa’ - is-suġġeriment tiegħek biex l-Awditur Ġenerali jipprepara rapport dwar il-“cost overruns”  bħala sforz komuni, biex it-tnejn li aħna naqdu l-funzjoni tagħna bħala membri ta’ dan il-Kumitat.  Iżda kemm-il darba s-suġġeriment hu ntiż – ħaġa li tidher implikata fir-raba’ paragrafu tiegħek – biex tipposponi “l-inkjesta pubblika” mitluba mill-Kap ta’ l-Oppożizzjoni, allura jkolli nibda nħares lejn is-suġġeriment tiegħek bħala depistament intiż biex jevita lill-Kap ta’ l-Oppożizzjoni l-bżonn li jidher quddiem il-Kumitat Permanenti dwar il-Kontijiet Pubbliċi u jipprova dak li allega.  

Wara kollox kien il-Kap ta’ l-Oppożizzjoni stess li qal - fl-istess programm fejn għamel l-allegazzjonijiet -  li jrid li l-PAC jiddiskuti affarijiet kurrenti u naħseb aktar kurrenti minn hekk ma nistgħux inkunu!  

M”għandix dubju li int u l-membri l-oħra tal-Kumitat taqblu miegħi li l-allegazzjonijiet gravi u speċifiċi li saru mill-Kap ta’ l-Oppożizzjoni ma jistgħux jiġu injorati.  Għaldaqstant ninsisti fuq it-talba tiegħi li l-“inkjesta pubblika” li talab il-Kap ta’ l-Oppożizzjoni dwar it-tliet allegazzjonijet gravi u speċifiċi li għamel (u li m’għandhom x’jaqsmu xejn mar-rapport ta’ l-awditur) issir mill-kumitat presedut minnek u issa qed nitlob ukoll li l-kumitat jiltaqa’ il-ġimgħa d-dieħla biex jibda l-proċeduri tiegħu mingħajr dewmien.

THE CHAIRMAN:  Nirringrazzjak.  Il-laqgħa tal-kumitat ġiet imlaqqgħa llum u allura fl-ewwel laqgħa rridu nistabbilixxu, -  jekk ikun hemm qbil unanimu - kif jiġri s-soltu, x’inhi t-triq ‘il quddiem.  Ovvjament issa nistieden lill-membri tal-kumitat għall-kummenti tagħhom fuq dawn l-ittri.  
Il-Ministru Austin Gatt.

ONOR. AUSTIN GATT (Ministru għal Investiment, Industrija u Teknoloġija ta’ l-Informazzjoni):  Qed nitlob il-kelma għax ovvjament ktibt jien fil-bidu u allura rrid ngħid x’inhu l-ħsieb tiegħi.  Il-ħsieb tiegħi huwa sempliċi.  Il-ħsieb tiegħi jirradika ruħu fi statement ċar ħafna li għamel il-Kap ta’ l-Oppożizzjoni li mbagħad huwa supported ...

THE CHAIRMAN:  Onor. Gatt, skużi ftit għax il-konswetudni kienet illi l-ewwel ħames minuti tal-kumitat jiġi filmed. Nikkoreġi ruħi mal-whip dwar din il-ħaġa.  Nitlobhom jagħmlu l-filming tagħhom u within one minute joħorġu ‘l barra ħalli nkunu rrispettajna d-deċiżjoni ta’ dan il-kumitat.  Grazzi.  
Il-Ministru Gatt.

ONOR. AUSTIN GATT:  It-talba tiegħi hija radikata minn diskors illi għamel fuq ir-radju l-Kap ta’ l-Oppożizzjoni pero` sussegwentement ukoll ippubblikat fi stqarrija tal-Malta Labour Party.  Il-Kap ta’ l-Oppożizzjoni għamel tliet akkużi speċifiċi ħafna u se naqra mill-press release li ħareġ il-partit Laburista li tgħid hekk:

“Il-Mexxej Laburista Dr. Alfred Sant sfida lill-Ministru Austin Gatt u liċ-chairman tal-korporazzjoni għas-servizzi ta’ l-ilma, il-Perit Michael Falzon, biex jagħmlu inkjesta pubblika fuq dak li għaddej fl-istess korporazzjoni.  Meta kien qiegħed jieħu sehem fil-programm “Pjan għall-bidu Ġdid” fuq One Radio, Dr Sant saħaq li hemm bżonn li ssir din l-inkjesta għaliex hemm affarijiet jintnu.”.

(Interruzzjonijiet)  M'għandux x'jaqsam!  Imbagħad ikompli li:

“Dr Sant qal li wieħed minn dawn il-kuntratturi huwa Għawdxi tal-qalba, ħabib kbir ta' ġewwa tal-Ministru Giovanna Debono u ħabib u mill-qrib ħafna tal-Ministru Jesmond Mugliett.”.  

Aktar 'il quddiem il-mexxej Laburista qal li:

“Fid-dipartiment tad-drenaġġ li jaqa' taħt il-Water Services Corporation, dan il-kuntrattur Għawdxi ingħata xogħol fuq l-impjant tat-trattament tad-drenaġġ f'Għawdex.  Żied jgħid li meta ħareġ dan il-kuntratt kien hemm kumpannija oħra li offriet li tagħmel ix-xogħol b'Lm1.5 miljun inqas mill-kumpannija ta' dan il-kuntrattur Għawdxi, iżda x-xogħol xorta waħda ingħata lil dan l-aħħar kuntrattur.  

Issa qed jirriżulta li hemm problemi kbar bit-tankijiet tal-concrete ta' dan l-impjant għax il-concrete m'huwiex ta' kwalita' tajba, tant li qed ikun hemm il-leakages.  Dr Sant qal li l-Perit Falzon jaf b'dawn l-affarijiet iżda qed jgħatti lil dan il-kuntrattur Għawdxi,  kif jaf ukoll b'dawn l-affarijiet il-Ministru Austin Gatt li ried li l-Perit Falzon jieħu azzjoni fuqha.”.

Għalhekk fl-istqarrija tal-Malta Labour Party m'hemm l-ebda dubju li qed isiru tliet allegazzjonijiet speċifiċi; waħda li hemm kuntrattur Għawdxi illi qed jaħdem fuq l-impjant - dan huwa l-kliem preċiż - tat-trattament tad-drenaġġ f'Għawdex illi ingħata kuntratt bit-tender tiegħu b'Lm1.5 miljun iktar mill-irħas wieħed u l-implikazzjoni li dan ingħata b'abbuż għaliex dan huwa ħabib tal-Ministru Giovanna Debono u tal-Ministru Jesmond Mugliett.

It-tieni akkuża hija illi ċ-Chairman tal-Water Services Corporation qed jaħbi difetti li hemm u t-tielet, li jien b'xi mod naf li hemm dawn id-difetti u ridt lill-Perit Michael Falzon jieħu azzjoni u qed jingħad li l-Perit Michael Falzon m'huwiex qed jieħu azzjoni.

Waqt li nerġa' nieħu l-okkażjoni li jiena niċħad kategorikament li qatt kont naf b'xi difett li hu għaddej hemmhekk - pero' din niġu għaliha iktar 'il quddiem - jiena jidhirli li dawn huma akkużi speċifiċi, akkużi preċiżi, li jinvolvu l-infiq ta' flus pubbliċi u li allura għandhom jiġu investigati mill-Public Accounts Committee.  U għandhom jiġu nvestigati immedjament mill-PAC kemm għall-ġieħ it-trasparenza kif ukoll b'rispett lejn min qed jiġi akkużat li qiegħed jabbuża.  Din is-sistema li l-politiku jitkellem u min ikun involut ma jkollux redress, m'hijiex sistema tajba u jekk il-PAC huwa mezz kif irid li ssir l-investigazzjoni malajr u kmieni, allura għandna nużawha.

Jiena għalhekk tlabt illi dan il-kumitat jiltaqa' malajr kemm jista' jkun.  Nirringrazzjak, Mr Chairman illi inti din it-talba lqajtha u ltqajna llum meta s-soltu ma niltaqgħux, jiġifieri nirringrazzjak ta' dan.  L-intenzjoni tiegħi hi illi dan il-kumitat jiltaqa' b'mod regolari u nibdew naraw x'sustanza hemm madwar dawn l-allegazzjonijiet.  

Meta inti ktibt din l-ittra qajjimt kwestjoni differenti, il-kwestjoni tal-variation orders.  M'għandi l-ebda problema jekk is-Sedja tixtieq li nidħlu fil-kwestjoni tal-variation orders, kif diġa' għedt, pero' hija problema totalment separata.  Jien, almenu f'dan l-istadju, kulma qed nitlob huwa illi dan il-kumitat jaqbel illi jinvestiga dawn it-tliet akkużi speċifiċi illi saru u niftiehmu skeda ta' laqgħat immedjatament biex nibdew aħna nisimgħu x-xiehda dwarha.

THE CHAIRMAN:  Aktar kummenti minn xi membri oħrajn? Jiena għall-kummenti tal-Ministru rrid nissolleva xi punti wkoll.  Fl-ittra tiegħu l-Ministru talab hekk fit-tieni paragrafu:

"Bħala membru tal-Kumitat tiegħek qiegħed nistiednek biex f'data li jidhirlek inti tibda l-proċeduri biex il-kumitat jinvestiga direttament jew permezz ta' l-Awditur Ġenerali ..."

- jiġifieri jew waħda jew l-oħra -

"... l-allegazzjonijiet imsemmija.”

Dawn għamel riferenza għalihom il-Ministru.

Fl-ittra tiegħi, bl-iskop illi niżbriga u anke fid-dawl ta' kull darba li jkollna dawn it-tip ta' talbiet, segwejna anke f'dan il-kumitat, jien għamilt riferenza għall-ittra li l-ministru kien bagħat liċ-chairman tal-korporazzjoni tad-9 ta' Awissu fejn hemmhekk ikkummentajt li l-Ministru kien għamel rimarki validissimi.  Nerġa’ ntenni li l-osservazzjonijiet u l-ispjegazzjonijiet li talab il-Ministru f’dik l-ittra kienu validissimi u naħseb li hija xi ħaġa li trid tiġi esegwita anke minn Ministri oħrajn li ssir minn żmien għal żmien, pero’ bl-ebda mod ma għedt li l-allegazzjonijiet li semma l-Ministru fl-ittra tiegħu m’għandhomx ikunu nvestigati wkoll.  Allura biex dan il-Kumitat ikun jista’ jaħdem aħjar, nerġa’ ntenni kellna l-każ tal-Voice of the Mediteranean, kien hemm il-każ tat-toroq u anke okkażjonijiet fejn kien hemm ittri mibgħuta minn Membri ta’ dan il-Kumitat jew mill-membri tal-Kamra biex dan il-Kumitat jagħmel xi forma ta’ skrutinju jew investigazzjoni, kien hawn il-qbil li jkun hemm il-każ bil-parametri li jiġu ffissati minn dan il-Kumitat jiġu riferiti lill-awditur ġenerali li skond l-Att XVI ta’ l-1997 schedule 1 paragrafu 9 l-awditur ġenerali għandu d-dritt “to inquire into and report on any matter relating to government finance.”  Mela hawnhekk isegwi l-ispjegazzjoni li dawn huma materji ta’ natura finanzjarja ta’ infiq tal-gvern u allura l-awditur ġenerali fuq qbil minn tliet Membri ta’ din il-Kamra għandu d-dritt li jinvestiga u l-liġi tkompli tispeċifika l-poteri kollha li għandu biex iġib l-informazzjoni.  Tajjeb li ngħid li l-investigazzjoni ta’ l-awditur ssuġġerejtha bil-ħsieb li bħalma jaf kulħadd l-awditur ġenerali jirrispondi biss lejn il-Parlament, għandu indipendenza assoluta u ma jindaħħalu u ma jikkmandah ħadd fil-ħidma u fl-attivita’ tiegħu għax hu protett kostituzzjonalment.  Mela, inti għandek istituzzjoni bħal m’hi l-ġudikatura li fuq allegazzjonijiet li qegħdin isiru qed isiru minn xi ħadd li għandu l-fiduċja taż-żewġ naħat - kif esprima l-Ministru fl-ewwel ittra tiegħu - u li jkun jista’ jinvestiga l-allegazzjonijiet kollha u li jista’ jitlob lil min irid sabiex jitla’ quddiemu biex jagħmel l-investigazzjoni tiegħu u jirrapporta lill-Parlament.  Kif konswetudinament sar – u semmejt l-aħħar każ li kellna li kien tal-Voice of the Mediterranean – imbagħad dan il-Kumitat jiddiskuti dak ir-rapport, ikollu dritt li jtella’ x-xhieda li jkun irid sakemm ikunu xhieda fis-settur pubbliku għax dawk li ma jkunux fis-settur pubbliku jek ikunu maqtugħin kompletament ‘il barra mhux neċessarjament ikunu jridu jaċċettaw li jitilgħu u allura dan il-kumitat ikun jista’ jiddiskuti dak ir-rapport.   Qed nagħti spejgazzjoni ta’ dan biex ma jkun hemm ħadd li hifhem li s-Sedja ma riditx li ssir l-inkjesta.  Għalhekk naħseb li l-kwestjoni tiġi ridotta għal x’se jkun il-modus operandi ta’ l-inkjesta.  Bħalma jaf kulħadd, il-Membri kollha ta’ dan il-Kumitat apparti mill-Ministru u mis-Segretarju Parlamentari kollha huma part-time u m’għandniex l-expertise – almenu nitkellem għalija - biex nagħmlu inkjesta fil-profond u allura rridu mmorru għand l-awditur ġenerali, kif jagħtuna l-faċilita’ nagħmlu l-iStanding Orders, u nitolbuh jinvestiga mbagħad jirrapporta u aħna nieħdu d-deċiżjonijiet tagħna, deċiżjoni li jew tkun vot unanimu jew tiġi għall-vot u ovvjament il-preżenza ta’ erbgħa min-naħa tal-gvern u tlieta min-naħa ta’ l-oppożizzjoni għax iċ-chairman m’għandux casting vote mbagħad jiddeċiedi din il-mozzjoni. 
Qed nagħmel din l-ispjegazzjoni eżawrenti biex bl-ebda mod ma niġi mifthiem li  s-Sedja riedet iżżomm milli ssir inkjesta.  Għalhekk naħseb li l-ewwel punt li rridu niddeċiedu huwa fuqhiex trid issir i kif trid issir l-inkjesta jew l-iskrutinju u jekk għandhiex tibda immedjatament minn dan il-Kumitat.  Naħseb li qed nifhem sew li dik hija t-talba tal-ministru. Jekk mhux hekk nitolbu jispjegali. Imma qed nifhem li dan il-kumitat għandu jibda ad hoc u jiddeċiedu hu. Imbagħad hemm l-alternattiva l-oħra - nerġa’ ntenni kif kienet il-konswetudni - li tmur għand l-awditur, u mbagħad l-awditur jagħmel l-enquiry tiegħu u jintavola ir-rapport tiegħu fil-plenarja li effettivament jiġi quddiem dan il-kumitat.

Il-Ministru Gatt.

ONOR.  AUSTIN GATT:  L-ewwel ħaġa napprezza u nirringrazzjak Mr Chairman, u naċċetta mingħajr diffikulta’ ta’ xejn id-dikjarazzjoni tiegħek li dak li ktibt int bl-ebda mod ma jindika li tixtieq li ma ssirx l-investigazzjoni. Jiġifieri jekk fhimt ħażin jien jiddispjaċini u lest li nagħmillek apoloġija.  Mela qegħdin ċari li naqblu almenu fuq il-fatti; u ċioe’ li l-investigazzjoni għandha ssir fuq it-tliet stqarrijiet li semmejt jien fl-ittra tiegħi tat-30 ta’ Awissu, u fuq il-kwestjoni tal-variation orders li semmejt int fl-ittra tiegħek tal-31 ta’ Awissu. Il-pożizzjoni ta’ din in-naħa hija li ż-żewġ affarijiet huma totalment separati. U nispjega għaliex huma totalment separati. Dwar il-variation orders jiena lest illum li naqbdu t-terms of reference u nirriferuhom lill-awditur u anke nagħmel  up-date, jekk trid  u tagħtini l-permess, ta’ ċerta informazzjoni li għandna fuq il-variation orders. Jien lest li naqbdu t-terms of reference immedjatament u nagħtuhom lill-awditur għax hija kwestjoni strettament finanzjarja fejn wieħed irid jidħol fil-fond ta’ kif oriġinaw il-variation orders, min għamilhom, min awtorizzahom, min innegahom - għax hemm ħafna li fil-maġġoranza tagħhom ġew miċħuda - u allura wieħed irid jidħol u jara l-karti f’investigazzjoni, dettaljata, eċċ., eċċ.  

Pero’ t-tliet allegazzjonijiet li saru mill-Kap ta’ l-Oppożizzjoni huma min-natura tagħhom totalment differenti. L-ewwel allegazzjoni hi li ngħata kuntratt lill-kuntrattur Għawdxi għall-bini ta’ l-impjant tad-drenaġġ f’Għawdex b’favoreġġament.  Din hija l-akkuża, m’hemm l-ebda dubju. Min jaqra l-istqarrija se jaqra li dan ħa kuntratt b’miljun u nofs iktar mill-irħas offerent u li dan huwa ħabib ta’ żewġ ministri partikolari. Dik hija l-allegazzjoni, liema allegazzjoni bl-ebda mod ma jidħol fiha biex jinvestiga, fl-opinjoni tiegħi, l-awditur ġenerali. 

It-tieni allegazzjoni li l-Perit Falzon qiegħed jaħbi, ċertament li bl-ebda mod ma jista’ jkun illi l-awditur jinkwadru ruħu f’din it-tip ta’ l-investigazzjoni, wisq inqas fuq l-allegazzjoni l-oħra li jien kont naf b’dan u għandi xi ngħid mal-Perit  Falzon għaliex jien irrid li nwaqqfu lill-kuntrattur u hu ma jridx iwaqqfu lill-kuntrattur. 

Jiġifieri l-pożizzjoni ta’ din in-naħa hi li l-allegazzjonijiet li għamel Dr. Sant huma allegazzjonijiet li jridu jinstemgħu mill-PAC għax almenu prima facie f’dan l-istadju m’hemmx bżonn investigazzjoni mill-awditur ġenerali. Jista’ forsi jirriżulta wara li nibdew nisimgħu - irrid inżomm l-options open kollha jien għalija - pero’ żgur li prima facie ma naħsibx li jidher li hemm bżonn li nibdew bl-awditur u nsegwu aħna. Naħseb li f’dan il-każ irridu naqilbu dak li nagħmlu s-soltu u l-ewwel nibdew nisimgħu aħna, u jekk ma nkunux sodisfatti b’dak li joħroġ hawnhekk, imbagħad se mai ngħidu lill-awditur ġenerali biex jidħol fil-materja.

Fil-każ tal-variation orders, għalkemm jiena anke nikkontendi biex nisma’ direttament, jekk is-sedja trid li jibda jinvestiga l-awditur ġenerali l-ewwel, jien m’għandix problema, naqbdu t-terms of references u nimxu minn hemm. Jiena lest li nikkommetti ħaġa oħra, Mr Chairman, għas-skans ta’ kull ekwivoku.  Sfortunatament f’investigazzjoni oħra konna wasalna għall-vot fuq mozzjonijiet li saru hawn ġew. Jien lest nikkommetti lill-parti tal-gvern li jekk ma jkunx hawn qbil unanimu fuq mozzjoni, aħna ma nressqu l-ebda mozzjoni jekk l-istess tagħmel in-naħa l-oħra biex żgur ma nippruvax nippolitiċizza l-konklużjoni ta’ din l-investigazzjoni.  Jien lest li nikkommetti li jiġri x’jiġri hawnhekk ma nagħmilx mozzjonijiet għax naħseb li l-prassi li kellna f’seduta sfortunata fejn il-mozzjonijiet isiru biss bi qbil, naħseb kienet prassi tajba u forsi t-tnejn żbaljajna dakinhar, u ġara li ġara u saru l-mozzjonijiet. U allura lest li nikkommetti minn issa li fil-konklużjoni  ta’ żewġ investigazzjonijiet differenti, din in-naħa, sakemm ma ssirx mossa min-naħa l-oħra kuntrarja,  lesta tikkommetti li ma tagħmilx mozzjoni jekk ma nkunux unanimi fid-drafting ta’ dik il-mozzjoni. Jiġifieri biex nirriassumi, jien qed ngħid illi l-PAC għandu immedjatament jibda jisma’ l-persuni involuti - ovvjament jibda bil-Kap ta’ l-Oppożizzjoni għax hu għamel l-akkużi -  fuq it-tliet dikjarazzjonijiet li għamel l-Kap ta’ l-Oppożizzjoni, u wara, se mai, jekk jidhrilna li hemm bżonn indaħħlu l-awditur ġenerali biex jinvestiga. Fil-każ tal-variation orders jien jidhirli li għandna nimxu bl-istess proċedura, pero’ jekk is-Sedja tixtieq li naqilbu dik il-proċedura u nibda bl-awditur ġenerali u nsegwu bil-PAC, allura lest li noqgħod għaliha wkoll.

THE CHAIRMAN:  Fl-ispjegazzjoni li ta l-Ministru għaliex f’ta’ l-overruns jaqbel li jkun hemm l-awditur ġenerali li jibda jinvestiga bħalma kienet il-konswetudni stabbilita minn mindu twaqqaf il-PAC prattikament, forsi b’xi eċċezzjoni ta’ darba,   il-Ministru qal, jekk fhimt sew, li l-overruns huma ta’ natura finanzjarja u jeħtieġu investigazzjoni dettaljata.  Fl-allegazzjoni tal-proċess ta’ tender – nikkwota mill-ittra tal-Ministru ntqal hekk:

“Fil-proċess tat-tender dwar ix-xogħol fuq l-impjant ta’ trattament tad-drenaġġ f’Għawdex, il-kuntratt ingħata lill-kuntrattur Għawdxi b’xi irregolaritajiet finanzjarji...”.  

Mela hawnhekk l-istess Ministru qiegħed jgħid li fl-għotja u fil-proċess tat-tendering hemm irregolaritajiet finanzjarji.  U naħseb li min segwa l-għoti tat- tenders matul dawn l-aħħar għaxar snin, jekk nagħmlu naqra historical study tagħhom, isib li prattikament ma kellekx tender waħda li b’xi mod ma tqanqalx li kien hemm xi irregolaritajiet - mhux qed ngħid li kienu ġustifikati - u kien jeħtieġilhom investigazzjoni.  Għaliex? Għax għandek involviment finanzjarju.  Mela bħalma l-overruns jeħtieġilhom investigazzjoni dettaljata għax għandhom aspett finanzjarju, naħseb li l-proċess ta’ tendering fejn ir-regolamenti finanzjarji, ngħiduha kif inhi, huma komplessi - mhux ir-regolamenti bażiċi imma anke r-regulations li joħorġu tagħhom, kif rajna anke kemm-il darba f’dan il-kumitat, huma komplessi fihom infushom – jeħtieġ li jiġi analizzat mill-awditur li huwa munit iktar kemm bin-nies u bl-istaff u iktar kapaċi li jforni lil dan il-kumitat bil-konklużjonijiet tiegħu, liema konklużjonijiet jilluminaw lil dan il-kumitat kif għandu jopera.  Dik l-ewwel waħda.

It-tieni waħda dwar l-allegat xogħol ħażin. Jekk tistaqsi lil Charlie Mangion u lil kull wieħed li għandna hawnhekk u  tgħidlu: Dan ix-xogħol huwa ħażin?  Inħares daqsxejn lejh u ngħidlek: Jekk ma tagħmilx ix-xita u jibda dieħel l-ilma u  nixxarab minn taħt is-saqaf, ma nafx. Allura bilfors trid tqabbad lil xi ħadd espert li jagħmel ir-rapport tiegħu biex jara jekk ix-xogħol huwiex ħażin, għax hemm allegazzjoni ta’ xogħol ħażin.  Xi ħadd qed jgħid li hemm ix-xogħol ħażin.  Mela jrid ikollok espert – u jien hawnhekk fl-esperti li jqabbad l-awditur ġenerali nħalli fid-diskrezzjoni tiegħu għax qed naqblu t-tnejn li għandna fiduċja sħiħa fih – biex jagħmel investigazzjoni l-ewwelnett dwar jekk x-xogħol hux ħażin.  Jekk jirriżulta li x-xogħol kien tajjeb allura l-allegazzjoni ta’ xogħol ħażin effettivament taqa’.  Pero’ jekk ix-xogħol kien ħażin tidħol imbagħad il-kwistjoni tan-nefqa pubblika, jekk dak ix-xogħol ħażin kienx tħallas.  Allura l-aspett finanzjarju jidħol dejjem.  Qed nagħti dawn l-eżempju għax jekk qed ngħidu li fl-overruns għandna kwistjonijiet finanzjarji li jeħtieġu investigazzjoni, f’għoti ta’ tender – u dan mhux tender ta’ Lm100, imma tender ta’ ammonti sostanzjali ta’ flus – ukoll tidħol l-investigazzjoni ta’ l-awditur.  

Jekk wieħed isemmi l-każ tat-toroq finanzjati mill-protokoll Taljan, l-investigazzjoni jekk in-nefqa saritx u kenitx ġustifikata eċċ., eċċ., tant hemm rapport li huwa dettaljat li ċertament jekk rridu nagħmlu rapport li jkun fair ma’ kulħadd.... Jiena naqbel li wieħed jibda x-xogħol malajr u jimxi, m’hemmx oġġezzjoni dwar dan.  
Effettivament issa hawnhekk diġa` qegħdin nitkellmu - għax naqbel mal-ministru - u kienet il-konswetudni anke fil-bidu tas-sena li ngħidu li l-Public Accounts Committee ejja mmexxuh il-quddiem bi qbil unanimu.  Pero` fiċ-ċirkostanza li għandna quddiemna hemm element ta' politika li ma nistgħux naħarbu minnu.  Forsi anke ċ-ċirkostanzi li qed toqrob l-elezzjoni bilfors iwasslu għal dan għax kulħadd uman.  Għalhekk jekk aħna naqblu li l-awditur, li għandna fiduċja sħiħa fih – u hawnhekk il-ministru tenna dak li qal anke fl-ittra tiegħu – jagħmel l-investigazzjoni tiegħu u aħna bħala kumitat norbtuh li jrid jagħtina risposta, għallinqas prima facie biex inkunu ġusti ma' kulħadd, fi żmien kemm jista' jkun qasir, hawnhekk imbagħad naħseb kulħadd jaċċetta r-rapport ta' l-awditur.

Rigward it-tielet waħda, il-ministru hawnhekk qed jgħid li ma kienx jaf li kien hemm xi xogħol ħażin u diġa` għamel id-denial tiegħu b'mod kategoriku.  Jiġifieri għandna dawn iż-żewġ punti jew allegazzjonijiet imsemmija u din ta' l-overruns.  Naħseb jekk irridu nimxu 'l quddiem biex l-affarijiet nistradawhom bl-istess sentiment li spjega l-ministru - li nabbraċċjah mija fil-mija - naħseb it-triq 'il quddiem hija li nirriferu lill-awditur ġenerali biex tramite l-uffiċċju tiegħu jesegwixxi l-investigazzjoni neċessarja u jintavola r-rapport fi żmien qasir.  Dawn huma ż-żewġ pożizzjonijiet.  Effettivament issa rridu naslu għal xi vot jew inkella naraw jekk insibux xi kompromess bejn it-tnejn.

Il-Ministru.

ONOR. AUSTIN GATT:  Jien nixtieq li l-kumitat jibda jisma' qabel ma ssir investigazzjoni, għax l-allegazzjoni li qed issir tmur lil hinn minn investigazzjoni finanzjarja.  Jekk nieħu t-tieni allegazzjoni, din l-allegazzjoni mhix li qed isir xogħol ħażin, imma li l-Perit Falzon, bħala chairman tal-Water Services, qed jaħbi x-xogħol ħażin.  Dik hija l-allegazzjoni.  Fl-ewwel każ l-allegazzjoni, biex nuża kelma iebsa, hi li kien hemm korruzzjoni biex ingħata kuntratt lil kuntrattur Għawdxi meta – u nista' nantiċipa – m'hemm l-ebda kuntrattur Għawdxi.  M'hemmx kuntrattur Għawdxi li ħa dan it-tender.  Assolutament.  It-tender ittieħed minn ditta Franċiża u ditta Maltija, joint venture,  u huwa pubbliku dan.  Għalhekk qed ngħid li hawn irrid nibda nisma'. Imbagħad jekk jirriżulta li hemm allegazzjonijiet oħra finanzjarji narawhom permezz ta' l-awditur ġenerali.  Imma s'issa m'hawnx allegazzjonijiet li jeħtieġu investigazzjoni finanzjarja kif jagħmel l-awditur b'mod ġenerali.  Hawn allegazzjonijiet li jikkonċernaw il-finanzi pubbliċi, pero` m'humiex ta' natura ta' investigazzjoni finanzjarja.  Għalhekk qed ngħid li f'dan il-każ irridu naqilbu l-proċedura.  Fl-opinjoni tiegħi anke f'tal-variations hekk missna nimxu.  Pero` f'tal-variations nista' naċċetta l-argument li probabbilment wieħed irid jittrekkja minn fejn bdiet u fejn spiċċat kull variation, u allura hemm element ta' karti li wieħed irid jara.  Pero` ma nistax nifhem l-oħrajn, almenu f'dan l-istadju, x'investigazzjoni partikolari finanzjarja trid issir.  Nirrepeti, mill-ewwel allegazzjoni se jirriżulta – għax dan huwa pubbliku, m'hemm l-ebda ħeba ta' xejn – illi l-kuntratt ġie awarded mill-kumitat tal-kuntratti lill-kumpannija Franċiża jisimha De Gremont b'joint venture ma' C & F Schembri.  Dawn huma l-kuntratturi.  

It-tieni allegazzjoni hija l-allegazzjoni mhux li qed isir xogħol ħażin - naħseb kullimkien isir ix-xogħol ħażin f'dawn it-tip ta' affarijiet - imma li chairman ta' korporazzjoni pubblika qiegħed jaħbi xogħol ħażin b'konsegwenza finanzjarja għall-pajjiż.  Kieku tgħidli:  Investigali kemm sar xogħol ħażin, b'Lm05 miljun jew bi Lm0.25 miljun, kieku naqbel li jrid jidħol xi espert.  Imma jekk l-allegazzjoni hi li qiegħed iġib ruħu ħażin iċ-chairman tal-Water Services għax qiegħed jaħbi, dik trid tiġi stabbilita. U hemm allura jrid jibda jisma’ l-kumitat.  
Jien nirringrazzjak ukoll fuq it-tielet waħda meta għedtli li jiena għamilt id-denial. Pero’ skużi, mela issa sirna hekk, jiena l-ministru suppost qiegħed nimxi ħażin u suppost għandi niġi investigat mill-PAC għax qiegħed nimxi ħażin u qiegħed naffetwa l-finanzi pubbliċi, għax issa nagħmel id-denial kulħadd se jaċċettaha.  Jiena nirringrazzja liċ-chairman li aċċettaha, imma dan mhux il-mod kif il-PAC f’daqqa waħda issa jesonora lil kulħadd jew ma jinvestigax lil kulħadd. Jiena hawn nara d-differenzi bejn l-ewwel investigazzjoni u t-tieni investigazzjoni u nerġa’ nirrepeti għas-skans ta’ kull ekwivoku.  

Jiena llum ġibt miegħi l-materjal li għandi s’issa rigward il-variations u jekk jagħtini permezz iċ-chairman nista’ naqrah ukoll. Pero’ nemmen li fuq il-variations hawn għandna nibdew għax, per eżempju, se jirriżultalek li 90% tal-variations ta’ l-impjant tan-north ġew rejected tal-variations li saru.  Pero’ l-argument tal-variations m’huwiex dak, imma x’inhu l-proċess tajjeb li għandu juża l-gvern fuq variation orders fejn nafu li dawn il-kuntratti kollha jkollhom dawn il-variations?  U għalhekk forsi nista’ nara rwol għall-awditur ġenerali, għalkemm xorta nemmen li hawnhekk għandna nibdew. Pero’ ċertament hemm baħar jaqsam bejn ta’ l-ewwel u tat-tieni.  U għalhekk nerġa’ nappella u nagħmel l-aħħar appell sabiex dawn iż-żewġ affarijiet narawhom b’mod differenti u nitrattawhom b’mod differenti. 

THE CHAIRMAN:  Dwar l-allegazzjoni tax-xogħol ħażin fejn qegħdin ngħidu li ċ-chairman għadda dan ix-xogħol ħażin, naħseb li jekk immorru lejn il-prioritajiet u biex nistabilixxu r-responsabilita’, l-ewwel ħaġa trid tivverifika u taċċerta – u dan la jista’ jagħmlu ċ-chairman, la jien u naħseb ħadd f’din il-Kamra – jekk attwalment sarx xogħol ħażin.  Jekk jiġi kkonstatat li sar… (Interruzzjonijiet)

ONOR. AUSTIN GATT: Jiena lest li neħodha, għall-grazzja ta’ din l-investigazzjoni, li l-fatt li hemm xogħol ħażin jista’ ikun li jeżisti.  L-allegazzjoni hi li qiegħed  jaħbih Michael Falzon. Jiġifieri I will take that as assumed, lanqas biss nidħol fiha at this point.

THE CHAIRMAN:  Għalhekk naħseb li tajjeb li nkunu aktar ċari għax jekk jiena qiegħed ngħid li xi ħadd ħa din it-tazza jew misaproprja ruħu minn din it-tazza mingħajr ma kellu dritt, l-ewwel irrid nikkonstata li din it-tazza ġiet misaproprjata. Irrid nikkonstata dak il-fatt, għax imbagħad wara tidħol ir-responsabilita’ jekk mhux colposa, jiġifieri għal ta’ l-apposta, anke l-argument tar-responsabilita’ politika. U aħna lkoll politiċi u għalhekk fil-bidu għedt li jiena konvint li l-ministru kieku jkun jaf li sar xogħol ħażin mhux se jħallih għaddej. M’intix wieħed minn dawk inti. U fl-ittra tiegħek il-punti li qanqalt kienu punti validissimmi, nerġa’ intenniha, għedtha malli rajt l-ittra tiegħek u nerġa’ intenniha llum.  Din hija xi ħaġa li ssir minn kull ministru għax politikament responsabbli, mhux personalment. Jien mhux qed ngħid personalment responsabbli. U allura li tikkonstata jekk hemmx dan il-fatt hija l-aktar ħaġa importanti.  

Rigward l-allegazzjoni l-oħra hemm żewġ punti. Jekk it-tender kienx ingħata jew hux involut b’xi mod xi kuntrattur Għawdxi.  Ma nafx jien, u m’għandix idea. Jiġifieri mhux qed ngħid iva jew le. Pero’ hemm ukoll il-punt dwar jekk fil-proċess tat-tendering kienx hemm xi forma ta’ irregolarita’. Issa dan huwa fatt ieħor, għax jekk ma kienx hemm irregolarita’ allura ingħata kif ingħata t-tender u ħadu min ħadu, dak it-tender ħadu bis-sew, ħa ngħiduha kif inhi, ma tistax timxi aktar ‘il quddiem. Anzi l-allegazzjoni ma tkunx ikkonstata. Allura ż-żewġ affarijiet – m’iniex se nidħol fuq ta’ l-overruns għaliex qbilna fuqhom – jimpinġu fuq l-infiq tal-flus, għandhom implikazzjonijiet jekk ir-regolamenti ġewx esegwiti u wara li ġie kkonstatat il-fatt jidħol l-element tar-responsabilita’ politika li huwa punt ieħor li  ma tantx huwa fil-mansjoni ta’ dan il-kumitat imma ċertament hemm dik ir-responsabbilta’.  Jiena se nieqaf hawnhekk fuq il-kummenti tiegħi għax naħseb nistgħu nibqgħu ndumu nargumentaw.  Ma nafx issa jekk min-naħa tal-gvern iridux jintavolaw xi mozzjoni biex ikun hemm vot fuqha jew inkella speċi dak li hemm fl-ittra tiegħu ħalli naraw jekk ikunx hemm xi counter motion min-naħa ta’ l-oppożizzjoni - għax issa sfortunatament hekk żviluppa dan il-kuntest - ħalli naraw, ikun hemm il-vot imbagħad niddeċiedu fuq il-vot normali skond l-istanding orders.

ONOR. AUSTIN GATT:  Nirringrazzjak Mr Chairman, se nressaq din il-mozzjoni:  

Peress illi skond stqarrija uffiċjali (annessa) maħruġa mill-Partit Laburista nhar il-Ħadd 26 ta’ Awissu 2007 bit-titolu “Dr Alfred Sant jitlob għal inkjesta pubblika fuq dak li għaddej fil-korporazzjoni għas-Servizzi ta’ l-Ilma’’, il-Kap ta’ l-Oppożizzjoni sfida lili u liċ-chairperson tal-Korporazzjoni tas-Servizzi ta’ l-Ilma biex nagħmlu inkjesta pubblika fuq dak li għaddej fi ħdan l-istess korporazzjoni, għaliex skond hu hemm l-affarijiet jintnu, (kliem sottolinejat fl-ewwel paragrafu ta’ l-istqarrija);
Peress illi skond l-istess stqarrija u fir-rigward tax-xogħol li qed isir fuq l-impjant tat-trattament tad-drenaġġ f’Għawdex, Dr Sant allega li:

1. Il-kuntratt ingħata lil kuntrattur Għawdxi minkejja li kien hemm offerta orħos b’Lm1.5 miljun “iżda x-xogħol xorta ingħata lill-istess kuntrattur, li dan il-kunttattur huwa Għawdxi tal-qalba, ħabib kbir ta’ ġewwa tal-Ministru Giovanna Debono u ħabib u qrib ħafna tal-Ministru Jesmond Mugliett”.  Minn dan il-kliem hu evidenti li Dr Sant qed jallega li dan il-kuntrattur ma kienx ħaqqu jieħu dan il-kuntratt u ħadu biss għax għandu l-ħbieb;

2 Iċ-chairman ta’ l-istess Korporazzjoni qed jgħatti allegat xogħol ħażin li sar minn dan il-kuntrattur fuq l-imsemmi proġett;
3 Jien naf b’dan ix-xogħol ħażin tant li ridt liċ-chairman jieħu azzjoni dwarha – allegazzjoni li jiena diġa’ ċħadt kategorikament.

Peress illi hu fl-interess ta’ kulħadd, iżda wkoll fl-interess tal-persuni msemmija minn Dr Alfred Sant, li ssir inkjesta pubblika biex tinkixef il-verita’ kollha;

Peress illi hu fl-interess ta’ l-amministrazzjoni retta tal-fondi pubbliċi li tali inkjesta tkun miftuħa, trasparenti u tagħti lil Dr Alfred Sant l-aktar opportunita’ wiesgħa mhux biss biex iġib il-provi  li għandu u jħarrek kull xhud li jixtieq, iżda anke saħansitra jistaqsihom hu stess id-domandi kollha li jrid u jidhirlu;

Peress li hu wkoll ta’ importanza li tali allegazzjonijiet jiġu mistħarrġa malajr kemm jista’ jkun – konsistentement mal-bżonn li tiġi salvagwardata b’mod sħiħ l-integrita’ tal-proċess fih innifsu u mhux jitħalla żmien twil imdendel mingħajr konklużjoni;

Peress illi l-artiklu 120E (1) (a) ta’ l-Ordnijiet Permanenti tal-Kamra tad-Deputati jagħti s-setgħa lill-Kumitat dwar il-Kontijiet Pubbliċi li jifli ħwejjeġ li għandhom x’jaqsmu mal-kontijiet pubbliċi li jiġu lilu riferuti mill-Kamra, minn Ministru jew mid-Direttur tal-verifika;

Dan il-kumitat qiegħed għalhekk jirrisolvi li għandu:

1. Immedjatament jibda jistħarreġ it-tliet allegazzjonijiet magħmula minn Dr Alfred Sant u  msemmija f’din il-mozzjoni.
2. Jistieden biex jagħtu x-xhiexa tagħhom quddiem il-Kumitat lill-:

a. Kap ta’ l-Oppożizzjoni;

b. Iċ-chairperson tal-Kumitat tal-Kuntratti biex jixhed dwar il-proċess ta’ l-għoti tat-tender għax-xogħol fuq l-impjant tat-trattament tad-drenaġġ f’Għawdex;

c. Iċ-Chairman tal-Korporazzjoni tas-Servizzi ta’ l-Ilma biex jixhed dwar l-istess tender u anke dwar l-allegazzjoniet ta’ xogħol ħażin li għamel il-Kap ta’ l-Oppożizzjoni;

d. Iċ-Chief Executive Officer tal-Korporazzjoni tas-Servizzi ta’ l-Ilma biex jixhed dwar l-allegazzjoni ta’ xogħol ħażin li għamel il-Kap ta’ l-Oppożizzjoni.

3. Jiffissa skeda ta’ laqgħat għal seduti regolari – jekk hemm bżonn kuljum sakemm tkun ġiet eżawrita x-xhieda kollha.

THE CHAIRMAN:  Din hija l-mozzjoni li għandna ppreżentata min-naħa tal-gvern.  L-Onor. Dalli.

ONOR. HELENA DALLI:  Mr Chairman, nixtieq inressaq din il-mozzjoni:

Illi biex il-Kumitat ikun jista’ jesegwixxi x-xogħol mitlub lilu sewwa, jeħtieġ li jkollu rapport mill-Awditur Ġenerali li jinvestiga b’mod komprensiv l-allegazzjonijiet imsemmija fl-ittra tal-Ministru Gatt, kif ukoll jifli u jinvestiga fil-fond ir-rimarki u l-osservazzjonijiet dwar “overruns” inklużi fl-ittra ndirizzata liċ-Chairman tal-Korporazzjoni mill-Ministru Gatt ddatata 9 ta’ Awissu 2007.

L-Awditur Ġenerali jkun mitlub li jintavola fil-Parlament ir-rapport tiegħu fl-iqsar żmien possibbli biex immedjatament wara jkun diskuss fil-Kumitat għall-Kontijiet Pubbliċi.

ONOR. AUSTIN GATT:  Mr Chairman, jista’ jkollna l-mozzjoni ta’ l-Onor. Dalli bil-miktub?  Qed nitlob dan sabiex żgur ma nagħtix l-impressjoni li ma rridx investigazzjoni fuq il-cost overruns.  Jekk tkun bil-miktub jiena nemendaha, biex inħalli l-parti li tikkonċerna l-cost overruns u nivvota favur l-emenda. 

THE CHAIRMAN:  Nistgħu nagħmluha bil-miktub.  Jien għamilthom żewġ mozzjonijiet distinti biex l-ewwelnett ikun hemm vot ċar fuq dak li qed tpoġġi fuq il-mejda tal-Kamra inti imbagħad ikun hemm vot ċar fuq dak li qed jiġi mqiegħed fuq il-mejda tal-Kamra min-naħa l-oħra.  Imbagħad jekk irridu nagħmlu emenda għal dik il-mozzjoni ...

ONOR. AUSTIN GATT:  Jien sempliċement irrid nindika li l-mozzjoni ta’ l-Onor. Dalli tinkludi żewġ affarijiet; li l-awditur ġenerali jinvestiga t-tliet allegazzjonijiet fl-ittra tiegħi u jinvestiga wkoll il-cost overruns.  Jien fuq ta’ l-ewwel m’iniex qed naqbel imma fuq tat-tieni qed naqbel.

THE CHAIRMAN:  Allura nistgħu nagħmluha b’mod li nħallu d-distinzjoni bejn ...

ONOR. AUSTIN GATT:    Tista’ taqsam il-mozzjoni ta’ l-Onor. Dalli fi tnejn?  Qed nitlob dan għax jien m’għandi l-ebda problema biex naqbel fuq il-cost overruns. 
THE CHAIRMAN:  Nistgħu nagħmlu dikjarazzjoni li tkun formalment imniżżla fil-Minuti ta’ dan il-kumitat?  

ONOR. AUSTIN GATT:  Kif tgħid int.

THE CHAIRMAN:  Mela nistgħu ngħidu hekk:  

“B’riferenza għall-mozzjoni mressqa mill-Onor. Dalli, il-Ministru Gatt flimkien mal-membri tal-gvern fil-kumitat qegħdin jiddikjaraw li m’għandhomx oġġezzjoni ...”

ONOR. AUSTIN GATT:  “... jaqblu mal-mozzjoni ta’ l-Onor. Dalli limitatament għall-parti fejn l-investigazzjoni ta’ l-awditur ġenerali tkun limitata għall-cost overruns.”

THE CHAIRMAN:  Mela wara li ġie nnotat il-kumment u l-osservazzjoni min-naħa tal-Ministru Gatt u l-membri tal-gvern ta’ dan il-kumitat, se npoġġi ż-żewġ mozzjonijiet għall-vot.  

Il-mistoqsija hija l-mozzjoni kif imressqa u moqrija mill-Ministru Austin Gatt.  Dawk favur?  (Onor. Membri:  Aye)   Dawk kontra?  (Onor. Membri:  No)  Carried.   
Il-mozzjoni għaddiet.

THE CHAIRMAN:  Il-mistoqsija hija l-mozzjoni mressqa mill-Onor. Helena Dalli.  Dawk favur?  (Onor. Membri:  Aye)  Dawk kontra?  (Onor. Membri:  No)  Negatived. 
Il-mozzjoni m’għaddietx.

THE CHAIRMAN:  Is-Sedja tikkommunika mal-membri ta’ dan il-kumitat dwar x’se jiġri konsegwentement għal dan.

ONOR. AUSTIN GATT:  Mr Chairman, il-mozzjoni li għaddiet titlob għal laqgħat regolari.

THE CHAIRMAN:   M’għandix oġġezzjoni għal dan, pero’ rrid ngħid li l-ġimgħa d-dieħla se nkun imsiefer u niġi lura wara s-17 ta’ Settembru.  Imbagħad jekk nimxu ‘l quddiem, dawn nagħmluhom regolarment kuljum.

ONOR. AUSTIN GATT:  U fl-ewwel laqgħa s-segretarja tibgħat għall-persuni msemmija fil-mozzjoni.

THE CHAIRMAN:  Il-Kumitat huwa aġġornat.

Fin-12:23p.m. il-Kumitat aġġorna.

